
quality is discussed. 

KIRISH. Bugungi kunda global iqtisodiy muhitda moliyaviy xizmatlar sohasi keskin 

raqamli o‘zgarishlar jarayonini boshdan kechirmoqda. Xususan, bank sektori texnologik 

innovatsiyalarni joriy etish orqali o‘z faoliyat samaradorligini oshirish, mijozlarga tezkor va 

sifatli xizmatlar ko‘rsatish hamda raqobat ustunligini ta’minlashga intilmoqda. Raqamli 

transformatsiya jarayonlari natijasida dunyo bank tizimida yangi xizmat turlari - onlayn 

banking, mobil ilovalar, kontaktless to‘lov tizimlari, blokcheyn asosidagi tranzaksiyalar, 

shuningdek sun’iy intellekt yordamida mijozlarni tahlil qilish amaliyoti keng rivojlanmoqda. 

Innovatsion faoliyat banklarning moliyaviy natijalariga, xususan, rentabellik, xarajatlar 

tuzilmasi, aktivlar sifati va risk darajasiga bevosita ta’sir ko‘rsatadi. Bu esa moliyaviy tahlil 

jarayonida innovatsion omillarni alohida e’tiborga olishni talab etadi. Bank rahbariyati uchun 

innovatsion faoliyat samaradorligini baholash, yangi texnologiyalar joriy etish natijasida 

moliyaviy ko‘rsatkichlarda yuz berayotgan o‘zgarishlarni tahlil qilish strategik qarorlar qabul 

qilishda muhim ahamiyatga ega[1]. 

Asosiy qism. Innovatsion faoliyat - bu bank mahsulotlari, xizmatlari, texnologiyalari, 

ichki jarayonlari va moliyaviy boshqaruvi sohasida yangiliklarni joriy etish jarayonidir. U 

zamonaviy bank tizimining ajralmas qismi bo‘lib, moliyaviy xizmatlar sifatini oshirish, mijozlar 

ehtiyojlarini yanada to‘liqroq qondirish va bankning raqobatbardoshligini kuchaytirishga 

xizmat qiladi[2]. 

Bugungi kunda tijorat banklari innovatsion faoliyatni asosan raqamli texnologiyalar 

orqali amalga oshirmoqda. Mobil ilovalar, internet-banking va onlayn to‘lov tizimlari joriy 

etilishi bank xizmatlarini yanada qulay, tezkor va shaffof qilish imkonini beradi. Shu bilan birga, 

katta ma’lumotlar (Big Data) va sun’iy intellekt texnologiyalari yordamida kreditlash 

jarayonlari avtomatlashtirilmoqda, mijozlarning to‘lov qobiliyati aniqroq baholanmoqda 

hamda kredit risklarini boshqarish samaradorligi oshmoqda. 

Banklarning ichki boshqaruv tizimlarida ham innovatsiyalar muhim o‘rin tutadi. 

Avtomatlashtirilgan audit tizimlari, elektron hujjat aylanishi, raqamli nazorat mexanizmlari va 

xavflarni real vaqt rejimida monitoring qilish imkoniyatlari banklarning ichki jarayonlarini 

soddalashtirib, moliyaviy boshqaruvni yanada samarali qiladi. 

Innovatsion faoliyatning yana bir muhim jihati - mijozlarga xizmat ko‘rsatish sifatining 

oshishi va operatsion xarajatlarning kamayishidir. Zamonaviy texnologiyalar orqali banklar o‘z 

xizmatlarini masofadan turib ko‘rsatish imkoniga ega bo‘lmoqda, bu esa nafaqat mijozlar uchun 

qulaylik, balki banklar uchun iqtisodiy tejamkorlikni ham ta’minlaydi[3]. 

Umuman olganda, innovatsion faoliyat banklar uchun strategik ahamiyatga ega bo‘lib, u 

raqobat muhitida ustunlikka erishish, mijozlar bilan munosabatlarni mustahkamlash, ichki 

operatsion samaradorlikni oshirish, yangi mahsulotlar orqali tushum bazasini kengaytirish 

hamda risklarni kamaytirish imkonini beradi. Shu sababli, tijorat banklarida innovatsion 

faoliyatni rivojlantirish va uning moliyaviy tahlilini amalga oshirish hozirgi davrda dolzarb 

masalalardan biri hisoblanadi. 

Tahlil va natijalar. Bank tizimidagi innovatsion faoliyatning samaradorligini baholashda 

moliyaviy ko‘rsatkichlar muhim o‘rin tutadi. Innovatsiyalar bank faoliyatining deyarli barcha 

yo‘nalishlariga - daromad va xarajatlar tuzilmasiga, aktivlar va majburiyatlar hajmiga, 

kreditlash va depozit siyosatiga bevosita ta’sir ko‘rsatadi. Shu sababli, tijorat banklarida 

innovatsion faoliyat natijadorligini tahlil qilishda asosiy moliyaviy ko‘rsatkichlarni o‘rganish 

zarur[4].  

1-jadval 

Masofadan bank xizmatlarini ko‘rsatuvchi tizimlardan 

foydalanuvchilarning soni 2025-yil 1-iyun holatiga[5]. 

№ Bank Yuridik shaxslar va yakka tartibdagi tadbirkorlar Jismoniy shaxslar

 Jami 

1 Milliy bank 132 041 2 873 033 3 005 074 

2 O‘zbekiston sanoat-qurilish banki 91 733 5 345 375 5 437 108 

3 Agrobank 221 945 3 211 056 3 433 001 

4 Ipoteka-bank 180 741 4 036 227 4 216 968 

5 Mikrokreditbank 74 318 1 830 240 1 904 558 

6 Xalq banki 138 371 7 555 234 7 693 605 

7 Garant bank 4 971 223 170 228 141 

8 Biznesni rivojlantirish banki 54 487 714 313 768 800 

9 Turonbank 50 110 821 618 871 728 

10 Hamkorbank 151 509 2 369 133 2 520 642 

 

2025-yil 1-iyun holatiga olingan ma’lumotlarga ko‘ra, O‘zbekiston tijorat banklarida 

masofadan bank xizmatlarini ko‘rsatuvchi tizimlardan foydalanuvchilar soni sezilarli darajada 

ortgan. Jadval ma’lumotlariga tayanib aytish mumkinki, bu xizmatlardan eng ko‘p 

foydalanuvchilar Xalq bankida qayd etilgan bo‘lib, jami 7 555 234 nafar mijozni tashkil etadi. 

Ushbu ko‘rsatkich boshqa banklarga nisbatan ancha yuqori bo‘lib, Xalq bankining masofaviy 

xizmatlar bozorida yetakchi o‘rinda ekanini ko‘rsatadi. 

Ikkinchi o‘rinda O‘zbekiston sanoat-qurilish banki turib, 5 437 108 nafar 

foydalanuvchiga ega. Uchinchi o‘rinda esa Milliy bank 3 005 074 nafar mijoz bilan qayd etilgan. 

Bu uchta bank umumiy tizimdagi foydalanuvchilarning katta qismini o‘zida jamlagan. 

Eng kam foydalanuvchi soni Garant bankda kuzatilgan bo‘lib, u atigi 228 141 nafar 

mijozga ega. Shuningdek, Biznesni rivojlantirish banki va Turonbankda ham foydalanuvchilar 

soni nisbatan kam – mos ravishda 768 800 va 871 728 nafarni tashkil etadi. 

Jadval tahlili shuni ko‘rsatadiki, har bir bankda jismoniy shaxslar soni yuridik shaxslarga 

nisbatan bir necha baravar ko‘p. Masalan, Milliy bankda 132 041 ta yuridik shaxs va 2 873 033 

ta jismoniy shaxs, Ipoteka-bankda esa 180 741 ta yuridik shaxs va 4 036 227 ta jismoniy shaxs 

mavjud. Bu esa masofaviy xizmatlar asosan aholining kundalik moliyaviy operatsiyalarida keng 

qo‘llanilayotganini bildiradi. 

Umuman olganda, O‘zbekistonda masofaviy bank xizmatlaridan foydalanish ko‘lami 

kengayib bormoqda. Aholi orasida raqamli moliyaviy xizmatlarga bo‘lgan ishonch va talab 

oshgani natijasida bank tizimining raqamli infratuzilmasi jadal rivojlanmoqda. Shu bilan birga, 

yirik banklar - Xalq banki, Sanoat-qurilish banki va Milliy bank - bu yo‘nalishda yetakchi o‘rinni 

egallab, kichik va o‘rta banklar uchun raqobat muhitini kuchaytirmoqda[6]. 

Xulosa va takliflar. Tadqiqot natijalari shuni ko‘rsatadiki, O‘zbekistonda tijorat banklari 

innovatsion faoliyat jihatidan salmoqli salohiyatga ega, raqamli xizmatlar va onlayn-kanallar 

kengaymoqda. Moliyaviy ko‘rsatkichlar — foizli daromad va xarajatlar, aktivlar va kreditlar 

miqdori, depozitlar — banklar sektorining asosiy barqarorligini ko‘rsatadi. Biroq innovatsion 

faoliyatning banklarning moliyaviy natijalariga (rentabellik, xarajatlarni kamaytirish, yangi 

tushum manbalari) aniq ta’siri to‘liq o‘lchanmagan. Shuningdek, banklar innovatsiya 

jarayonlarini boshqarishda, o‘lchovlar tizimini yaratishda va regulyativ muhitda bir qator 

qiyinchiliklarga duch kelmoqda. 

Yuqoridagi ma'lumotlar asosida quyidagi takliflar beriladi: 

1. Tijorat banklari uchun innovatsion strategiyani aniq belgilab, har bir innovatsion 

loyiha uchun moliyaviy ko‘rsatkichlar (ROI, xarajatlarni kamaytirish, mijoz bazasi o‘sishi) 

belgilanishi lozim. 

2. Banklarda innovatsion faoliyat natijalarini monitoring qilish uchun maxsus 

indikatorlar tizimi yaratilishi kerak — masalan, raqamli kanal orqali tushumlar, yangi 

mahsulotlardan tushgan foyda, operatsion xarajatlardagi kamayish. 

3. Regulyator (Markaziy bank) va banklar hamkorligida innovatsiya faoliyatini qo‘llab-

quvvatlovchi mezonlar va standartlar ishlab chiqilishi lozim, shu jumladan texnologik 

infratuzilma, kadrlar tayyorgarligi, ma’lumot xavfsizligi. 

4. Kichik va o‘rta banklar uchun innovatsiya joriy etishni rag‘batlantiruvchi dasturlar 

(grantlar, texnologik hamkorlik, fintech startaplari bilan hamkorlik) tashkil etilishi lozim. 

5. Banklar ichida xatarlarni boshqarish nuqtai nazaridan innovatsion jarayonlarni 

sinovdan o‘tkazish, pilot loyihalarni amalga oshirish va tajriba natijalarini tahlil qilish 

maqsadga muvofiq bo‘ladi. 

